
	వ.	
అని పలికి తనకడ నున్నఋత్విజుల మునుల నాలోకించి.

	క.	
మతిఁ దలఁప నీత్రిశంకుం, డతిపుణ్యుఁడు సత్యసంధుఁ డనఘుఁ డనేక

క్రతువులు చేసినవాఁ డీ, క్షితిపప్రియమఖము మనము సేయుద మనినన్.

	క.	
మన మిప్పని గా దనినను మనలం, గ్రోధాగ్ని నితఁడు మండి శపించున్

ఘనరోషి యీతఁ డీతని, పనుపునఁ జేయుదము మఖము ప్రాజ్ఞత ననుచున్.

	వ.	
వార లందఱు నానామంత్రపూతంబుగాఁ జేయుచుండ నయ్యజ్ఞంబునకుం దాన

యాజకుం డై విశ్వామిత్రుం డనుష్ఠించుచుండెఁ బ్రసంగం బైన.

	క.	
సురల హవిర్భాగము గొన, వరుసను రం డనుచుఁ బిలువ 6 వారలు భూరి

స్వరముల రామని పేర్కొన, నురుతరరోషమున నలిగి యుగ్రుం డగుచున్.

	క	
కుశపూత మైనచే నస, దృశగతి నృపు నెత్తి వెస మదీయోగ్రతపో

వశసామర్థ్యము చూడుము, త్రిశంకునృప నిన్ను నిపుడు దివికిం బుత్తున్.

	వ.	
అని పలికి నేను బాల్యం బాదిగా నధికపుణ్యతపంబుఁ జేసితి నేని నాతపస్సా

మర్థ్యంబున నింక.

	మ.	
సురలోకంబున కేఁగు మీతనువుతో క్షోణీశ నా నానరే

శ్వరుఁడున్ నాకము చేర నింద్రుఁ డలుకం జండాల పొ మ్మంచు స

త్వరుఁ డై త్రోచినఁ గావవే కరుణ విశ్వామిత్ర యంచున్ భయం

కరభంగిం దలక్రిందుగాఁ బడునెడన్ గాధేయుఁ డుద్యద్దయన్.

	క.	
శరణార్థి యగుత్రిశంకుని, ధరణీశ్వర వెఱవ కనుచుఁ దారామార్గాం

తరమున నిలువు మటంచున్, సరనాయకు నిలిపి తత్క్షణమ చని యచటన్.

	క.	
సురపురికి సురపురంబును, సురలకు మఱి వేఱుసురులఁ జొప్పడ నింకన్

విరచింతు ననుచుఁ దలఁపఁగ, సురలును సన్మునులు వచ్చి శుభవాక్యములన్.

	క.	
సురనాథుతోడఁ బురుడుగ, నరనాయకునకును వేగ నాకం బమరన్

వెరవున రచించి తారో, త్కరముల సప్తర్షివరులఁ క గల్పింపకుమీ.

	సీ.	
చిరపుణ్య కౌశిక గురుశాపహతుఁ డైన, చండాలుఁ డద్దివి నుండఁ దగునె

యనిన విశ్వామిత్రుఁ డనియె వారలతోడ, మానుగా నీరాజు మేనితోడ

వెలయ నాకమునందు నిలిపెద నన్నాఁడఁ, గాన నాపలుకు నిక్కంబు గాఁగ

నేను గల్పించిన యీనాకమునఁ దార, కంబులనడుమ నక్షత్రవీథి

కంటెఁ బొడువున నమరసంకాశుఁ డగుచు, శిరము క్రిందుగ వ్రేలుచుఁ బరఁగ నింద్ర

భువనములు చెల్లునందాఁక భూరిమహిమ, దనర నుండెడు నన వార లనుమతించి.

	వ.	
అతనియనుగ్రహంబుఁ గొనియాడుచు నతని వీడ్కొని నిజస్థానంబుల కరిగి రంత

విశ్వామిత్రుండు దనయాశ్రమమునిజనంబులం జూచి యింక నీయాశ్రమం బతి

సమ్మర్దంబు గాఁగలదు తొలఁగిపోద మనుచుఁ గదలి విశాలాపురీసమీపంబునఁ

బొలుచు పుష్కరక్షేత్రంబునం దత్యంతతపంబు సలుపుచునుండె.

		 ఈ పేజీలో చివరి మార్పు 28 మార్చి 2024న 15:36కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

